
ᒥᒋᓲᐲᓯᒻ 31, 2018

ᐊᓐ ᑳ ᓂᑲᓂᔥᑲᒃ ᑳᑦᕆᓐ ᒪᒃᑫᓈ
ᒋᔐᐅᒋᒫᓈᐦᒡ ᑳ ᓂᑳᓂᔥᑲᒃ ᐊᔅᒌ ᑲᔦᐦ ᐁ ᐧᑫᔅᒋᑳᔨᔮᔨᐦᒡ ᐊᔅᒌᔫ, ᑳᓈᑖ

ᐊᓂᑌᐦ ᒋᔐᐅᒋᒫᓈᐦᒡ ᑳ ᓃᑲᓂᔥᑲᒃ ᐃᓵᐯᓪ ᒣᓚᓐᐧᓵᓐ
ᐊᓂᑌᐦ ᒋᔐᐅᒋᒫᓈᐦᒡ ᐁ ᐄᔑ ᐋᐸᑎᓯᔥᑕᑲᓅᒡ ᐁ ᐅᔑᐦᑖᑲᓄᔨᒡ ᒉᐧᑳᔫᐦ ᐁ ᔒᐱᓂᔨᒡ, ᐊᓂᑌᐦ 
ᐊᔅᒌ ᐁ ᐄᔑ ᓇᓈᑲᒋᐦᑖᑲᓄᔨᒡ ᑲᔦᐦ ᐊᓂᔫ ᐁ ᐧᑫᔅᒋᑳᔨᔮᔨᐦᒡ ᐊᔅᒌᔫ᙮

ᐁᐃᐱᓪ ᐳᓯᒡ
ᒋᔐᐅᒋᒫᐦᑳᓐ
ᐄᔨᔫ ᒋᔐᐅᒋᒫᓈᐦᒡ (ᐄᔨᔫ ᐊᔅᒌ)

ᒋᔐᐅᒋᒫᐅᓈᐦᒡ ᑳ ᓃᑲᓂᔥᑲᐧᑳᐤ ᒪᒃᑫᓈ ᑲᔦᐦ ᒣᓛᐧᑳᓐ
ᒋᔐᐅᒋᒫᐦᑳᓐ ᐳᓯᒻ

ᓂᒥᔦᔨᐦᑌᓐ ᐁ ᐲᐦᑌᑎᔑᒫᓐ ᐆ ᐧᐄᐦᑕᒫᒉᐅᓯᓇᐦᐄᑲᓐ ᐊᓐ ᑖᓐ ᐃᔅᐸᔨᒡ ᐆ ᒉᐃᒥᔅ ᐯᐃ ᑳ 
ᒫᒨᐱᔥᑎᐧᑳᐤ ᐊᓂᔫᐦ ᐅᐦᒋ ᐊᔅᒌᔫ ᐆ ᑳ ᐱᐳᐦᒡ ᒥᒋᓲᐱᓯᒻ 31, 2018᙮

ᐄᔑ ᑖᐧᐯᐧᐃᓂᐦᒡ,

ᒥᓕᓵ ᔖᑲᓈᔥ
ᑳ ᓂᑳᓇᐱᔥᑕᒃ

ᓈᔥᑖᐧᐯ ᓂᒪᒥᒋᐦᐄᑯᓐ ᒉ ᒌ ᐧᐄᐦᑕᒫᑕᑯᒡ ᑖᓐ ᑳ 
ᐃᔅᐸᔨᒡ ᐆᑦᐦ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐊᐱᔥᑕᐧᑳᐤ 
ᐆ ᐅᑖᐦᒡ ᑳ ᐱᐳᐦᒡ᙮ ᐊᓂᑌᐦ ᓀᒥᑎᓅᐳᓐᐦ ᐄᔑ 
ᐅᑖᐦᒡ, ᐄᔨᔫᒡ ᐅᑲᔅᒋᐦᐆᐧᐃᓇᐧᐋᐤᐦ ᐆᑦᐦ ᐄᔨᔫ 
ᐊᔅᒌᐦᒡ ᐁ ᐧᐄ ᑲᓇᐧᐁᔨᐦᑕᐧᑳᐤ ᑲᔦᐦ ᐁᔥᒄ ᐁ ᐄᔑ 
ᓄᓱᓀᐦᐊᐧᑳᐤ ᐄᔨᔫ ᐱᒫᑎᓰᐧᐃᓂᔫ ᐁ ᓂᑑᐦᐆᐧᑖᐤ, ᐁ 
ᓅᑕᒣᓭᐧᑖᐤ, ᐁ ᐧᐊᓇᐦᐄᒉᐧᑖᐤ ᑲᔦᐦ ᐁ ᓇᓈᑲᒋᐦᑖᐧᑖᐤ 
ᐊᔅᒌᔫ ᒌ ᓂᓯᑑᓇᑲᓄᔫ ᑲᔦᐦ ᒉ ᒉᔥᑎᓈᔥᑌᔨᒡ ᒉ ᒌ 
ᑲᓇᐧᐁᔨᐦᑕᑲᓅᔨᒡ ᐊᓂᑌᐦ ᐄᔑ ᐧᐄᔓᐧᐁᐧᐃᓂᐦᒡ᙮ ᐁᐅᒄ 
ᐁ ᐄᔑ ᓂᑐᐧᐁᔨᐦᑖᑯᓯᐧᑖᐤ ᒥᓯᐧᐁ ᐊᓂᒌ ᒋᔐᐅᒋᒫᓈᐦᒡ 
ᑳ ᐱᒥᐸᔨᐦᑖᐧᑖᐤ, ᑳᓇᑖᐦ, ᑯᐯᒃ ᑲᔦᐦ ᐄᔨᔫ ᒋᔐᐅᒋᒫᐤ 
ᑲᔦᐦ ᐊᓂᑌᐦ ᐸᐦᐯᔭᒄ ᐄᔨᔫ ᐃᐦᑕᐧᐃᓐᐦ ᑌᑲᔥ ᒉ 
ᒌ ᐋᔨᒧᑕᐧᑳᐤ ᐊᓂᔫᐦ ᐁ ᐄᔑ ᐧᐁᔑᐯᔨᐦᑕᒥᐦᐄᑯᔨᒡ 
ᑲᔦᐦ ᐁ ᐄᔑ ᐋᐸᒋᐦᑖᔨᒡ ᐄᔨᔫᐦ ᐆᑦᐦ ᒉᐃᒥᔅ ᐯᐃ 
ᐊᓂᔫᐦ ᐧᐄᔓᐧᐁᐧᐃᓐᐦ ᑲᔦᐦ ᐃᑕᔓᐧᐁᐧᐃᓐ ᐁ ᐄᔑ 
ᑖᑲᐦᐄᒉᐸᔨᔨᒡ ᐊᓂᑌᐦ ᐄᔨᔫ ᐱᒫᑎᓯᐧᐃᓂᐦᒡ ᑲᔦᐦ 
ᐊᓂᔫᐦ ᒉᐧᑳᔫ ᐁ ᐱᒫᒋᐦᐆᐧᐋᒉᐧᑖᐤ ᐊᔅᒌᐦᒡ ᐅᐦᒋ 
ᐁ ᐅᐦᒋᐸᔨᔨᒡ᙮ ᓂᐱᑯᓯᔨᐦᑌᓈᓐ ᐆ ᑳ ᐱᐳᐦᒡ ᐆ 
ᐧᐄᐦᑕᒫᒉᐅᓯᓇᐦᐄᑲᓐ ᒉ ᐄᔑ ᓅᑯᒡ ᐊᓐ ᑖᓐ ᑳ ᐄᔑ 
ᐋᐸᑎᓰᔥᑕᒫᒡ ᓃᔮᓐ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ 
ᑲᔦᐦ ᐊᓂᒌ ᑳ ᐸᒋᔅᑎᓲᐧᑖᐤ ᐁ ᒪᓯᓇᐦᐆᓲᐧᑖᐤ ᒉ ᒌ ᐄᔑ 
ᒌᐦᑳᔮᐸᐦᑕᑲᓅᒡ ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓇᔅᑲᒧᐧᐃᓐ᙮

22 ᑳ ᐃᑕᔥᑌᒡ, ᐊᓂᑦᐦ ᐁ ᓇᓈᑲᒋᐦᑖᑲᓅᒡ ᑲᔦᐦ ᐁ ᐧᐄ 
ᑲᓇᐧᐁᔨᐦᑕᑲᓅᒡ ᐊᔅᒌ ᐊᓂᑦᐦ ᑳ ᒪᓯᓈᑌᒡ ᒉᐃᒥᔅ ᐯᐃ 
ᒋᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓂᐦᒡ, ᓂᔮᑲᓐᐦ ᒌ ᐃᐦᑑᑕᑲᓅ 
ᐧᐹᒧᔥ ᐆᐦᒋ ᒪᓯᓇᐦᐊᑲᓅᐧᑳᐤ ᐊᓂᔫᐦ ᐊᔨᒧᐧᐃᓐᐦ, “ᐁ 
ᐄᔑ ᓂᐦᐋᒋᐦᐄᐧᐁᒪᑯᒡ” ᓀᔥᑦ “ᐁ ᓇᓈᑲᑐᐧᐁᔨᐦᑕᑲᓅᒡ 
ᐁᑳ ᒉ ᓂᔔᓈᒋᐦᑖᑲᓅᒡ ᐊᔅᒌ ᐊᓐ ᐆᐦᒋ ᐁ 
ᐧᐊᐧᐁᔑᐦᑖᑲᓅᐧᑳᐤᐦ ᒉᐧᑳᔫ” ᐊᓅᐦᒡ ᐁ ᐃᐦᑑᑕᑲᓅᒡ ᒉᐧᑳᓐ 
ᑯᐃᔅᒃ ᐁ ᐧᐄ ᓇᓈᑲᒋᐦᑖᑲᓅᒡ ᐊᔅᒌ᙮ ᐊᓐ ᑳ ᒪᓯᓈᑌᒡ 
ᐊᓂᑦᐦ ᓇᔅᑲᒧᐧᐃᓂᐦᒡ ᒨᔥ ᒋᑲ ᐃᔑᓈᑯᓐ ᐊᔮᐧᑳᐤ ᒉ 
ᓇᓈᑲᑐᐧᐁᔨᐦᑕᑲᓅᔨᐦᒡ ᐄᔨᔫᒡ ᐅᑲᔅᒋᐦᐆᐧᐃᓇᐧᐋᐤᐦ ᐊᓂᑦᐦ 
ᑳ ᐃᐦᑖᐧᑖᐤ, ᐊᔮᐧᑳᐤ ᒉ ᓇᓈᒋᐦᑖᑲᓅᒡ ᐁᑳ ᐁᑎᑑ ᒉ 
ᓂᔔᓈᒋᐦᑖᑲᓅᒡ ᐊᔅᒌ ᐁ ᐅᔑᐦᑖᑲᓅᒡ ᒉᐧᑳᓐ, ᑲᔦᐦ 
ᐊᓂᑌᐦ ᐊᔅᒌᐦᒡ ᐁ ᐱᒫᑎᓰᒥᑯᒡ ᒉᐧᑳᓐ, ᐊᐧᐁᓰᔅ ᑲᔦᐦ ᒥᒄ 
ᒉᐧᑳᓐ ᐁ ᓂᐦᑖᐅᒋᐦᒡ᙮ ᒥᓯᐧᐁ ᒉᐧᑳᓐ ᐁ ᒥᔪᐱᒫᑎᓰᒥᑯᒡ 
ᐄᔑ ᒥᓯᐦᑌᐸᔨᔫ ᐁ ᐧᐄᒋᐦᐄᐧᐁᐸᔨᒡ ᐆᑦᐦ ᐄᔨᔫ ᐊᔅᒌᐦᒡ 
ᐊᓂᑌᐦ ᐄᔑ ᒥᓯᐦᑌᔅᑲᒥᑯᐦᒡ᙮ 

ᒥᓯᐧᐁ ᐊᐧᐁᓐ ᐁ ᒌᐦᑳᔮᐸᑖᑲᓅᔨᒡ ᐅᑲᔅᒋᐦᐆᐧᐃᓐ 
ᐁ ᐊᔑᑎᒫᑲᓅᒡ ᑌᑲᔥ ᒉ ᒌ ᒋᔅᒉᔨᐦᑕᒃ ᑲᔦᐦ ᐁ 
ᐧᐄᒋᐦᐄᐧᐁᑦ ᐊᓂᑌᐦ ᐁ ᒪᓯᓇᐦᐊᑲᓄᔨᒡ ᒋᔐᐅᒋᒫᓈᐦᒡ 
ᐧᐄᔓᐧᐁᐧᐃᓐ ᑲᔦᐦ ᐁ ᐅᔑᐦᑖᑲᓅᔨᒡ ᒉᐧᑳᔫᐦ, ᐊᓐ ᒉᐧᑳᓐ 
ᐧᐋ ᐃᐦᑑᑕᑲᓅᒡ ᔮᐃᑌᐦ ᒉ ᒌ ᐄᔑ ᓇᓂᐦᐋᒋᐦᐄᑯᐧᑖᐤ 
ᐊᐧᐁᓂᒌ ᒋᑲ ᐃᔑᓈᑯᑖᑲᓅ᙮

ᐊᓂᔫᐦ ᓅᒻ ᐧᐄᔓᐧᐁᐧᐃᓐᐦ, ᐃᑎᔓᐧᐁᐧᐃᓐᐦ, 
ᓄᓯᓀᐦᐄᒉᐧᐃᓐᐦ, ᑲᔦᐦ ᐊᓐ ᐁ ᑯᐃᔅᑯᓯᓇᐦᐊᑲᓅᐧᑳᐤᐦ 
ᒪᓯᓇᐦᐄᑲᓐᐦ ᐊᓂᒌ ᒋᔐᐅᒋᒫᓈᐦᒡ ᐁ ᒪᓯᓇᐦᐊᐧᑳᐤ ᒨᔥ 
ᑲᑕ ᑲᓇᐧᐋᐸᐦᑕᒥᒡ ᐊᓂᔫᐦ ᐄᔨᔫ ᑲᔅᒋᐦᐆᐧᐃᓐᐦ ᑲᔦᐦ 
ᐊᓂᔫᐦ ᐃᔨᐦᑐᐧᐃᓐᐦ ᔖᔥ ᐧᐁᔥᑲᒡ ᐊᓂᑌᐦ ᐅᑖᐦᒡ ᐁ ᒌ 
ᐃᔥᐱᔥ ᐱᒫᒋᐦᐆᐧᐋᒉᔨᒡ ᐊᔅᒌᔫ᙮ ᐊᓐ 22 ᑳ ᐃᑕᔥᑌᒡ 
ᐁᐅᒄ ᐊᓐ ᑳ ᒣᔅᑲᓈᒉᒥᑯᒡ ᐁ ᒋᔅᒋᓂᑕᐦᐄᐧᐁᒥᑯᒡ 
ᐊᓐ ᐊᔮᐧᑳᐤ ᐁ ᐄᔑ ᓇᓈᑲᒋᐦᑖᑲᓅᒡ ᑲᔦᐦ ᐁ ᐧᐄ 
ᑲᓇᐧᐁᔨᐦᑕᑲᓅᒡ ᐊᔅᒌ ᑲᔦᐦ ᐊᓂᒌ ᑳ ᐱᒫᒋᐦᐆᐧᑖᐤ ᐊᓂᑦᐦ 
ᐊᔅᒌᐦᒡ ᐅᐦᒋ, ᑲᔦᐦ ᐊᓐ ᐁ ᐅᔑᐦᑖᑲᓅᒡ ᒉᐧᑳᓐ ᐁ ᐄᔑ 
ᐧᐄᒋᐦᐄᐧᐁᐸᔨᒡ, ᑲᔦᐦ ᒉ ᒌ ᐃᐦᑎᑯᒡ ᑲᔦᐦ ᑯᐃᔅᒃ ᒉ ᒌ 
ᐃᐦᑑᑕᒃ ᐊᓂᑌᐦ ᐄᔑ ᒋᔐᐅᒋᒫᐤ ᓄᓯᓀᐦᐄᒉᐧᐃᓐ ᐁ 
ᑲᓇᐧᐋᐸᐦᑕᒃ᙮

ᐊᓂᒌ ᐊᐧᐁᓂᒌ ᐆᔫ ᒉᐃᒥᔅ ᐯᐃ ᐊᔅᒌᔫ ᑳ 
ᒫᒨᐊᐱᔥᑕᐧᑳᐤ ᑲᔦᐦ ᐊᓂᒌ ᒋᔐᐅᒋᒫᓈᐦᒡ ᐋᐸᒋᐦᐋᑲᓇᒡ 
ᓈᔥᑖᐧᐯ ᑌᑲᔥ ᐄᔑ ᓇᓈᑲᒋᐦᑖᐅᒡ ᑲᔦᐦ ᑯᐃᔅᒄ ᐃᐦᑑᑕᒥᒡ 
ᐁ ᓇᓂᐦᐄᐸᔨᐦᑖᐧᑖᐤ ᒉ ᒌ ᒫᒦᓄᔥᑌᒡ ᒥᓯᐧᐁ ᒉᐧᑳᓐ, 
ᐁ ᒋᔥᑕᒫᐧᐁᔨᐦᑕᑲᓅᐧᑳᐤ ᑲᔅᒋᐦᐆᐧᐃᓐᐦ ᑲᔦᐦ ᐁ ᐄᔑ 
ᐋᐸᑎᓰᔥᑕᑲᓅᐧᑳᐤ ᐊᓂᔫᐦ ᐁ ᒋᔥᑕᒫᐧᐁᔨᐦᑖᑯᐧᑳᐤᐦ ᒉᐧᑳᔫᐦ 
ᐊᓂᑦᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓂᐦᒡ᙮ 
ᐊᓂᑌᐦ ᐄᔑ ᐅᑖᐦᒡ, ᒥᐦᒉᑦ ᐊᐧᐁᓂᒌ ᒌ ᐧᐄᒋᐦᐄᐧᐁᐅᒡ 
ᓇᓈᐦᑯ ᒋᔅᒉᔨᐦᑕᒧᐧᐃᓂᔫ ᑲᔦᐦ ᓂᓯᑐᐦᑕᒧᐧᐃᓂᔫ ᐁ 
ᐯᑐᐧᐋᐧᑖᐤ ᐊᓂᔫᐦ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᒥᔨᒡ 
ᐊᓂᑦᐦ ᐅᐦᒋ 22 ᑳ ᐃᑕᔥᑌᔨᒡ᙮ ᐊᓐ ᒫᒃ ᐯᔭᒄ ᐊᐧᐁᓐ, 
ᓂᐧᐄ ᓂᔅᑯᒫᓈᓐ ᒌᓀᑦ ᓛᔓᐧᐋᐦ, ᐄᔨᔫ ᑳ ᐧᐄᔮᐸᒥᑯᑦ 
ᒉ ᐊᐱᑦ ᐊᓂᑦᐦ ᐁ ᒫᒨᐱᐧᑖᐤ, ᒌ ᒌᔑᐦᑖᐤ ᐊᓂᔫ 
ᐅᑖᐸᑎᓰᐅᐧᐃᓐ᙮ ᒥᓯᔅ ᓛᔓᐧᐋᐦ ᒉᑳᑦ ᓂᔥᑎᓅᐳᓐᐦ 
ᒌ ᐋᐸᑎᓰᔥᑕᒻ ᐆᔫ ᐁ ᐄᔑ ᑖᐧᐯᒉᔨᐦᑕᒃ ᑖᐧᐯ ᒉ ᒌ 
ᐃᔅᐸᔨᒡ ᑯᐃᔅᒃ ᒉ ᒌ ᓇᓈᑲᒋᐦᑖᑲᓅᔨᒡ ᑲᔦᐦ ᒋᓀᐅᔥ 
ᒉ ᒌ ᒥᔪᑲᓇᐧᐁᔨᐦᑕᑲᓅᔨᒡ ᐊᔅᒌᔫ ᐊᓂᑌᐦ ᐅᐦᒋ ᐄᔨᔫᒡ 
ᐊᓂᑦᐦ ᐁ ᐃᐦᑖᐧᑖᐤ᙮

ᓂᐱᑯᓯᔨᐦᑌᓈᓐ ᐆ ᒉ ᐅᑎᐦᒋᐸᔨᒡ ᐁ ᐱᐳᐦᒡ ᒦᓐ ᐁᑎ 
ᐅᔥᑳᐧᑳᐤ ᒉ ᐊᑕ ᐋᓂᔅᒉᐸᔨᐧᑳᐤᐦ ᐁᑎᑑ ᒉ ᒌ ᐄᔑ 
ᒥᔪᐧᐄᒋᐋᐸᑎᓰᒥᒋᐦᐧᑖᐤ ᐁ ᐋᔨᒨᑕᑲᓅᒡ ᒉᐧᑳᓐ ᐊᓂᒌ 
ᐄᔨᔫ ᐃᐦᑖᐧᐃᓐᐦ, ᓇᓈᐦᑰ ᐁ ᒫᒨᐱᐧᑖᐤ ᐊᐧᐁᓂᒌ ᑲᔦᐦ 
ᐊᓂᒌᐦ ᒋᔐᐅᒋᒫᓈᐦᒡ ᑳ ᐊᐱᐧᑖᐤ᙮

ᒥᔥᑕᒦᐧᑫᐦᒡ

ᒥᓕᓵ ᓵᑲᓈᔥ, ᑳ ᓃᑲᓂᐊᐱᔥᑕᐦᒃ
ᒥᒋᓲᐲᓯᒻ 31, 2018

ᑳ  ᓃᑲᓇᐱᔥ ᑕ ᒃ  
ᐅ ᐧ ᐄ ᐦ ᑕ ᒫ ᒉ ᐧ ᐃ ᓐ

ᐆ ᐧᐄᔖᑯᐲᓯᒻ 13, 2017, ᒥᓯᔅ ᒌᓀᑦ ᓛᔓᐧᐋᐦ, ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ, ᐄᔨᔫ ᒋᔐᐅᒋᒫᐤᐦ 
ᐁ ᒌ ᐧᐄᔮᐸᒥᑯᒡ, ᒌ ᐧᐄᐦᑕᒻ ᔖᔥ ᐁ ᐅᑎᐦᒋᐸᔨᔨᒡ ᐊᓂᔫ ᑳ ᐃᑕᐦᑐᐳᓀᓯᑦ ᒉ ᒌᔑᐦᑖᑦ ᐊᓂᔫ 
ᐋᐸᑎᓰᐧᐃᓂᔫ ᐊᓂᑦᐦ ᐅᐦᒋ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ᙮

ᐆᒌ ᑳ ᒫᒨᐱᔥᑕᐧᑳᐤ ᒌ ᐧᐄ ᐧᐋᐸᐦᑎᔨᐧᐁᐅᒡ ᐊᓂᔫ ᐃᔥᐱᔥ ᒋᓀᐅᔥ ᑲᔦᐦ ᒥᔥᑕᐦᐄ ᑳ ᐃᔥᐱᔥ 
ᐋᐸᑎᓰᔥᑕᒥᔨᒡ ᐊᓂᔫ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᐊᓂᑌᐦ ᓂᔥᑎᓅᐳᓐᐦ ᐅᑖᐦᒡ᙮

ᒥᓯᔅ ᓛᔓᐧᐋᐦ ᒥᔥᑕᐦᐄ ᑲᔦᐦ ᒋᓀᐅᔥ ᒌ ᐸᒋᔅᑎᓂᓲ ᐊᓂᔫ ᐋᐸᑎᓰᐅᐧᐃᓂᔫ ᑲᔦᐦ ᒥᑐᓐ ᐁ ᒌ 
ᓅᑯᓂᔨᒡ ᑌᑲᔥ ᐁ ᒌ ᔖᐳᒋᔅᒉᔨᐦᑕᒃ ᐊᓂᔫᐦ ᐁ ᐋᐸᑎᓰᔥᑕᑲᓄᔨᒡ ᒉᐧᑳᔫᐦ ᑳ ᒫᒨᐱᔥᑕᐧᑳᐤ ᑲᔦᐦ 
ᐊᓂᔫᐦ ᐁ ᒌ ᐃᔥᐱᔥ ᒥᐦᒉᓂᔨᒡ ᐁ ᒋᔥᑕᒫᐧᐁᔨᐦᑖᑯᓂᔨᒡ ᒉᐧᑳᔫᐦ ᑳ ᐋᐸᑎᓰᔥᑕᐧᑳᐤ, ᒥᔥᑕᐦᐄ ᒌ 
ᓅᑯᓂᔫ ᐅᑖᐸᑎᓰᐅᐧᐃᓐ ᐊᓂᔫᐦ ᑳ ᐃᔥᐱᔥ ᐯᒋ ᐋᐸᑎᓰᔨᒡ ᐆᑦᐦ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ 
ᐆᔫ ᓂᔥᑎᓅᐳᓐᐦ ᑳ ᐃᔥᐱᔥ ᐯᒋ ᐃᐦᑖᑦ᙮ ᒌ ᓅᑯᓂᔫ ᐁ ᒨᒋᐦᐄᑯᑦ ᐊᓂᔫ ᐁ ᐃᐦᑎᑦ ᑲᔦᐦ ᐁ 
ᐃᐦᑑᑕᒃ ᒉᐧᑳᔫ ᐁ ᐋᐸᑎᓰᔥᑕᒃ ᐊᓂᑌᐦ ᐁ ᐄᔑ ᒌᐦᑳᓈᑯᓂᔨᒡ᙮

ᒥᓯᔅ ᓛᔓᐧᐋᐦ ᒌ ᒥᔪᐸᔨᐦᑖᐤ ᒉ ᒌ ᐧᐄᒋᐋᐸᑎᓰᒥᑐᔨᒡ ᐆᔫ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᑲᔦᐦ 
ᐊᓂᔫᐦ ᐄᔨᔫ ᒋᔐᐅᒋᒫᐤᐦ ᐊᓂᔫ ᐅᐦᒋ 22 ᑳ ᐃᑕᔥᑌᔨᒡ ᑯᐃᔅᒃ ᐁ ᑲᓇᐧᐁᔨᐦᑖᑯᓂᔨᒡ ᐊᔅᒌᔫ ᑲᔦᐦ 
ᐊᓂᑦᐦ ᐊᐧᐁᓂᒌ ᐁ ᐃᐦᑖᐧᑖᐤ, ᓈᔥᑖᐧᐯ ᒥᔥᑕᐦᐄ ᐃᔑᓈᑯᓂᔫ ᑳ ᐃᔥᐱᔥ ᐧᐄᒋᐦᐄᐧᐁᑦ ᐊᓂᑌᐦ ᐁ 
ᒫᒨᐱᐧᑖᐤ ᑲᔦᐦ ᐊᓂᑌᐦ ᐄᔨᓈᐦᒡ᙮

ᒥᔥᑕᐦᐄ ᓇᓈᔅᑯᒥᑰ ᐊᓂᔫᐦ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᒥᔨᒡ᙮

ᒥᔥᑕᒦᐧᑫᐦᒡ ᒌᓀᑦ᙮

ᒥᓕᓵ ᓵᑲᓈᔥ
ᑳ ᓂᑳᓂᐱᔥᑕᒃ
ᒥᒋᓲᐲᓯᒻ 31, 2018

ᐁ ᒌ ᐦ ᑳ ᔮᐸ ᐦ ᑕ ᑲᓅᔨ ᒡ  ᐊᓂᔫ ᑖ ᓐ  ᑳ  ᐄᔑ 
ᐋᐸᑎᓰᔥ ᑕ ᐦ ᒃ  ᐁ  ᐧ ᐊ ᐧ ᐄ ᒋ ᐦ ᐄ ᐧ ᐁ ᑦ  ᐊ ᓐ  ᐯᔭ ᒄ  ᐊ ᐧ ᐁ ᓐ  ᑳ 
ᐊᐱᔥ ᑕ ᒃ  ᐊᓂᑌ ᐦ  ᒉᐃ ᒥ ᔅ  ᐯᐃ ᐊ ᔅ ᒌ ᔫ  ᑳ  ᒫ ᒨᐱᔥ ᑕ ᐧ ᑳ ᐤ

ᐅᑖᐦᒡ ᑳ ᐃᔅᐸᔨᒡ

22 ᑳ ᐃᑕᔥᑌᒡ ᐊᓂᑦᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ 
ᓂᔅᑲᒧᐧᐃᓂᐦᒡ (JBNQA) ᒌ ᐅᔑᐦᑖᑲᓅ ᒉ ᑲᓇᐧᐁᔨᐦᑖᑯᒡ 
ᐊᔅᒌ ᑲᔦᐦ ᐄᔨᔫ ᐊᓂᑌᐦ ᐁ ᐆᐦᑖᒋᐦᐅᒡ ᐁ 
ᓇᑳᐦᐊᑲᓅᒡ ᐊᓐ ᐁ ᐃᔥᐱᔥ ᐋᐸᑎᓰᓈᓅᒡ ᐊᓂᑌᐦ 
ᐊᔅᒌᐦᒡ, ᐊᐧᐁᓰᓴᒡ ᐁ ᐅᐦᒋ ᐆᐦᑖᒋᐦᐆᐧᑖᐤ ᑲᔦᐦ ᐄᔨᔫ 
ᐅᑲᔅᒋᐦᐆᐧᐃᓐ ᐁ ᐧᐄ ᓇᓈᑲᑐᐧᐁᔨᐦᑕᑲᓄᔨᒡ᙮ ᑲᔅᒋᐦᐆᐧᐃᓐᐦ 
ᑲᔦᐦ ᐧᐄᔓᐧᐁᐧᐃᓐᐦ ᐁ ᓇᓈᑲᒋᐦᑖᑲᓅᐧᑳᐤᐦ ᐊᓐ ᐅᐦᒋ 
ᓂᑑᐦᐆᓐ, ᐁ ᓅᑕᒣᓵᓅᒡ ᑲᔦᐦ ᐁ ᐧᐊᓇᐦᐄᑳᓅᒡ ᐊᓐ 
24 ᑳ ᐃᑕᔥᑌᒡ ᐊᓂᑦᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ 
ᓂᔅᑲᒧᐧᐃᓂᐦᒡ ᑲᑕ ᐧᐄ ᓈᑕᒫᒉᐸᔨᔫ ᐊᓂᑦᐦ 22 ᑳ 
ᐃᑕᔥᑌᒡ ᒋᐸᐦ ᐃᐦᑑᑕᑲᓅ ᐊᓂᔫᐦ ᒉᐧᑳᔫᐦ ᑳ ᒪᓯᓈᑌᐧᑳᐤ᙮ 
ᐊᓂᔫᐦ ᐧᐄᔓᐧᐁᐧᐃᓐᐦ ᑲᔦᐦ ᐃᑎᔓᐧᐁᐧᐃᓐᐦ ᑲᔦᐦ ᒫᒃ 
ᐊᓂᔫᐦ ᑳ ᐄᔑ ᓈᓂᑑᒋᔅᒉᔨᐦᑕᑲᓅᒡ ᐊᔅᒌ ᑲᔦᐦ ᐄᔨᔫ 
ᐁ ᐄᔑ ᑖᑯᐦᐆᑯᑦ ᒉᐧᑳᔫ ᔮᐃᑌᐦ ᑲᑕ ᐧᐄ ᐧᐄᒋᑌᐦᐁᒥᑲᓐᐦ 
ᐊᓂᔫ ᒋᐸᐦ ᐃᐦᑑᑕᑲᓅᐦ ᒉᐧᑳᔫᐦ ᑳ ᒪᓯᓈᑌᐧᑳᐤᐦ᙮

ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ 
ᐋᐸᑎᓰᔥᑕᒥᒡ ᐊᓂᔫ ᐁ ᓈᓂᑑᒋᔅᒉᔨᐦᑕᐧᑳᐤ ᑲᔦᐦ ᐁ 
ᔮᐃᑌᐦ ᒉ ᐋᐸᑎᓰᔥᑕᑲᓄᔨᒡ ᑲᔦᐦ ᒉ ᐱᒥᐸᔨᔨᒡ ᐊᓂᔫ 
ᐁ ᑲᓇᐧᐁᔨᐦᑕᑲᓅᔨᒡ ᐊᔅᒌᔫ ᑲᔦᐦ ᐄᔨᔫ ᐊᓂᑦᐦ ᐁ 
ᐅᐦᒋ ᐆᐦᑖᒋᐦᐆᒡ ᐊᓂᑦᐦ ᑳ ᒪᓯᓈᑌᒡ 22 ᑳ ᐃᑕᔥᑌᒡ 
ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓂᔅᑲᒧᐧᐃᓂᐦᒡ᙮ ᐯᔭᒄ ᐊᓐ 
ᐋᐸᑎᓰᐧᐃᓐ ᐁ ᒋᔥᑌᔨᐦᑕᑯᒡ ᐁ ᐋᐸᑎᓰᔥᑕᑲᓅᒡ 
ᐁᐅᒄ ᐊᓐ ᐁ ᓈᓂᑑᒋᔅᒉᔨᐦᑕᑲᓅᒡ ᑖᓐ ᐁ ᐃᔅᐸᔨᒡ 
ᐊᔅᒌ ᑲᔦᐦ ᐁ ᐄᔑ ᑖᑯᐦᐆᑯᐧᑖᐤ ᐄᔨᔫᒡ ᑲᔦᐦ ᐊᓐ 
ᐁ ᐧᐊᐧᐁᔨᔥᑖᑲᓅᒡ, ᐁᑯᐦ ᒫᒃ ᒉ ᐧᐊᐧᐄᔓᐧᐋᑕᑲᓅᒡ 
ᐁᑎᑑ ᒉ ᒌ ᒥᔪᐸᔨᒡ᙮ ᐊᓂᒌ ᒉᐃᒥᔅ ᐯᐃ ᐊᔅᒌᔫ 
ᑳ ᒫᒨᐱᔥᑕᐧᑳᐤ ᐄᔑ ᑲᒉᔅᒋᒣᐅᒡ ᐊᓂᔫ ᒋᔐᐅᒋᒫᓈᐦᒡ 
ᐊᓂᔫᐦ ᐅᐦᒋ ᐧᐄᔓᐧᐁᐧᐃᓐᐦ ᑲᔦᐦ ᐃᑎᔓᐧᐁᐧᐃᓐᐦ 
ᐊᓐ ᐁ ᓇᓈᑲᒋᐦᑖᑲᓅᒡ ᑲᔦᐦ ᐁ ᑲᓇᐧᐁᔨᐦᑕᑲᓅᒡ 
ᐊᔅᒌ ᑲᔦᐦ ᐄᔨᔫ ᐊᓂᑦᐦ ᐁ ᐆᐦᑖᒋᐦᐆᐧᑖᐤ᙮ ᔮᐃᑌ 
ᑲᑕ ᐧᐄ ᐧᐄᒋᑌᐦᐁᒥᑲᓐᐦ ᐊᓂᔫ ᐧᐄᔓᐧᐁᐧᐃᓐᐦ ᑲᔦᐦ 
ᐃᑎᔓᐧᐁᐧᐃᓐᐦ ᐊᓂᑦᐦ ᐁ ᒪᓯᓈᑌᒡ 22 ᑳ ᐃᑕᔥᑌᒡ᙮

ᐊᓂᔫᐦ ᒉᐧᑳᔫ ᑳ ᐃᐦᑑᑕᑲᓅᐧᑳᐤᐦ

ᐆ ᐯᔭᑯᐱᐳᓐᐦ ᐃᔥᐱᔥ 2017-2018, ᐄᔨᔫ 
ᒋᔐᐅᒋᒫᓈᐦᒡ, ᑯᐯᒃ ᒋᔐᐅᒋᒫᓈᐦᒡ ᑲᔦᐦ ᑳᓈᑖ 
ᒋᔐᐅᒋᒫᓈᐦᒡ ᓈᔥᑖᐧᐯ ᒌ ᐋᔨᒥᓲᐧᐃᒡ ᐁ ᓂᔥᑐᐧᐄᐧᑖᐤ 
ᑲᔦᐦ ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ 
ᐧᐄᐦᑕᒥᒡ ᐊᓂᔫᐦ ᐁ ᒋᔥᑕᒫᐅᓂᔨᒡ ᒉᐧᑳᔫᐦ ᒉ ᒪᓯᓈᑌᔨᒡ 
ᐊᓂᑦᐦ ᑳ ᐋᐦᒋᓯᓇᐦᐊᑲᓅᐧᑖᐤ ᒋᔐᐅᒋᒫᐅᓯᓇᐦᐄᑲᓂᐦᒡ 
ᐊᔅᒌ ᐅᐦᒋ ᐁ ᓇᓈᑲᒋᐦᑖᑲᓅᒡ᙮ 

ᒥᓯᐦᑌᔅᑲᒥᒄ ᐆᑦᐦ ᐄᔨᔫ ᐊᔅᒌᐦᒡ

ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒦᓐ ᒌ 
ᑲᓇᐧᐋᐸᐦᑕᒥᒡ ᐊᓂᔫᐦ ᓃᔓ ᐧᐄᔓᐧᐁᐧᐃᓐᐦ ᐊᓐ ᐅᐦᒋ 

ᐁ ᐧᐄ ᑲᓇᐧᐁᔨᐦᑕᑲᓅᒡ ᐊᔅᒌ ᐊᓂᒌ ᐅᒉᐳᑲᒨᔨᔫᒡ ᑳ 
ᐄᔑ ᐸᒋᔅᑎᓂᐦᐧᑳᐤ ᐧᐄᔓᐧᐁᐅᓯᓇᐦᐄᑲᓂᔫ, ᑲᔦᐦ ᓂᐲ 
ᒉ ᒌ ᒥᐧᔮᑲᒥᒡ ᐁ ᒥᓂᐦᐧᑳᓅᒡ ᐄᔨᔫ ᒋᔐᐅᒋᒫᐤ ᑳ 
ᐄᔑ ᐸᒋᔅᑎᓂᐦᐧᑳᐤ ᐧᐄᔓᐧᐁᐅᓯᓇᐦᐄᑲᓂᔫ᙮ ᐊᓂᔫᐦ ᐁ 
ᓃᔓᓂᔨᒡ, ᐊᓂᒌ ᑳ ᒫᒨᐱᔥᑕᐧᑳᐤ ᒌ ᓂᐦᐋᒋᐦᐄᑯᐧᐃᒡ 
ᒥᒄ ᒫᒃ ᔮᐃᑌᐦ ᑲᑕ ᐧᐄ ᒪᓯᓇᑌᔫᐦ ᐊᓂᑌᐦ ᐄᔑ 
ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓂᔅᑲᒧᐧᐃᓂᐦᒡ᙮ ᐊᓂᒌ ᒉᐃᒥᔅ 
ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐄᔑ ᐧᐄᐦᑕᒥᒡ ᐁᑎᑑ 
ᒉ ᐋᔨᒧᑖᑲᓅᔨᒡ ᐊᓂᑌᐦ ᐄᔨᔫ ᒪᓯᓇᐦᐄᒉᐅᑲᒥᒄᐦ 
ᑲᔦᐦ ᐊᓂᒌ ᑳᓈᑖ ᑲᔦᐦ ᑯᐯᒃ ᒋᔐᐅᒋᒫᓈᐦᒡ ᒉ ᒌ ᐄᔑ 
ᒥᔪᐸᔨᔨᒡ ᐁ ᐋᐸᑎᓂᔨᒡ ᐊᓂᔫ ᐧᐄᔓᐧᐁᓯᓇᐦᐄᑲᓐᐦ᙮

ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐄᔑ ᑲᒉᔅᒋᒣᐅᒡ 
ᐊᓂᔫᐦ ᐄᔨᔫ ᐊᔅᒌ ᑎᐯᔨᐦᒋᒉᓲ ᓅᒻ ᐁ ᒪᓯᓇᐦᐊᐧᑳᐤ 
ᐁ ᐃᔦᔅᑯᔥᑖᐧᑖᐤ ᒪᓯᓇᐦᐄᑲᓂᔫ ᑖᓐ ᒉ ᐃᐦᑑᑕᑲᓅᔨᒡ 
ᐊᔅᒌᔫ ᑲᔦᐦ ᐊᓂᔫᐦ ᒉᐧᑳᔫᐦ ᐊᓂᑌᐦ ᐊᔅᒌᐦᒡ ᐁ 
ᐆᐦᒋᐸᔨᔨᒡ᙮ ᐆᔫ ᑳ ᐄᔑ ᑲᒉᔅᒋᒧᐧᐁᐧᑖᐤ, ᓈᔥᒡ ᐁ 
ᒋᔥᑌᔨᐦᑖᑯᓂᔨᒡ ᒉ ᒌ ᐄᔑ ᐋᔔᐊᔨᒥᐦᐄᑑᐧᑖᐤ ᐊᓂᒌ 
ᑳ ᓇᓈᑲᒋᐦᑖᐧᑖᐤ ᑲᔦᐦ ᑳ ᐋᐸᒋᐦᑖᐧᑖᐤ ᐊᔅᒌᔫ᙮ ᑖᐧᐯ, ᐆ 
ᑲᒉᔅᒋᒧᐧᐁᐧᐃᓐ ᑖᐧᐯ, ᒌ ᐊᑎ ᐊᓂᔅᑰᐸᔫ ᑲᒉᔅᒋᒧᐧᐁᐧᐃᓐ 
ᒥᓐ ᑯᑕᒃ ᑲᒉᔅᒋᒧᐧᐁᐧᐃᓐ ᐊᓐ ᐅᐦᒋ ᐊᐧᐁᓂᒌ ᐁ 
ᐋᐸᒋᐦᑖᐧᑖᐤ ᐊᔅᒌᔫ ᒉ ᐄᔑ ᐃᔦᔅᑯᔥᑌᒡ ᒪᓯᓇᐦᐄᑲᓐ᙮ 

ᐊᓂᔫ ᐦ  ᒉ ᐧ ᑳ ᔫ  ᑳ 
ᐃ ᐦ ᑑ ᑕ ᑲ ᓅ ᐧ ᑳ ᐤ ᐦ

ᒥᓯᐦᑌᔅᑲᒥᒄ ᐊᓂᑌᐦ ᑯᐯᒃ ᐊᔅᒌᐦᒡ

ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐄᔑ 
ᐸᒋᔅᑎᓂᒥᒡ ᐅᑎᔨᒧᐧᐃᓂᐧᐋᐤ ᑳ ᐋᐦᒋᓯᓇᐦᐊᑲᓅᔨᒡ 
ᐊᓂᔫ ᑯᐯᒃ ᐊᔅᒌ ᐁ ᑲᓇᐧᐁᔨᐦᑖᑯᒡ ᐧᐄᔓᐧᐁᐧᐃᓂᔫ᙮ 
ᐊᓂᒌ ᑳ ᒫᒨᐱᔥᑕᐧᑳᐤ ᒌ ᐧᐄ ᒉᔥᑎᓈᐦᐆᐧᐃᒡ ᐊᓂᔫ 
ᑳ ᐋᐦᒋᓯᓇᐦᐊᑲᓅᔨᒡ ᐁᑳ ᒉ ᐧᐊᓈᒋᐦᑖᒉᐸᔨᔨᒡ ᐊᓂᔫ 
ᐊᔅᒌᔫ ᑲᔦᐦ ᐊᓂᑦᐦ ᐄᔨᔫ ᐁ ᐅᐦᒋ ᐆᐦᑖᒋᐦᐆᔨᒡ ᐊᓂᑦᐦ 
ᑳ ᒪᓯᓇᑌᔨᒡ ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓂᔅᑲᒧᐧᐃᓂᐦᒡ 
ᑲᔦᐦ ᒌ ᐄᔑ ᐧᐄᔓᐧᐋᑕᒥᒡ ᐊᓂᔫ ᑎᐯᔨᐦᒋᒉᓰᓈᐦᒡ 
ᐁᑎᑑ ᒉ ᐧᐄ ᒌᐦᑳᓈᑯᓂᔨᒡ᙮ 

ᐊᓂᒌ ᑳ ᒫᒨᐱᔥᑕᐧᑳᐤ ᒌ ᐄᔑ ᐸᒋᔅᑎᓇᒥᒡ ᐅᑕᔨᒧᐧᐃᓇᐧᐋᐤ 
ᐊᓂᑌᐦ ᒋᔐᐅᒋᒫᓈᐦᒡ ᐁ ᐱᒥᐸᔨᐦᑖᑲᓅᔨᒡ ᓇᓈᐦᑯ 
ᒉᐧᑳᔫᐦ ᐊᓂᑌᐦ ᐊᔅᒌᐦᒡ ᐁ ᐆᐦᑎᓂᑲᓅᐧᑳᐤ ᒉᐧᑳᔫᐦ 
(MERN) ᐊᓂᔫ ᓅᒻ ᒪᓯᓇᐦᐄᑲᓂᔫ ᑳ ᐃᔑᓂᐦᑳᑌᔨᒡ 
ᐄᔨᔫ ᐃᐦᑖᐧᐃᓐᐦ ᐁ ᓂᒋᔥᐧᑳᑲᓅᐧᑕᐤ ᐁ ᐋᔨᒧᑖᑲᓅᒡ 
ᐊᓐ ᐆᐦᒋ ᐁ ᓅᒋᓯᓂᐧᐋᓅᒡ᙮ ᒦᓐ ᒫᒃ, ᒉᐃᒥᔅ ᐯᐃ 
ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐧᐄᔓᒣᐅᒡ ᐊᓂᔫ ᒫᐦᒋᒡ 
ᑳ ᒪᓯᓇᐦᐊᑲᓅᔨᒡ ᒉ ᐋᐦᒋᓯᓇᐦᐊᑲᓅᔨᒡ ᔮᐃᑌ ᒉ 
ᐱᔦᑲᔅᒋᓯᓈᑌᔨᒡ ᐁ ᓄᓯᓀᐦᐊᑲᓄᔨᒡ 22 ᑳ ᐃᑕᔥᑌᔨᒡ 
ᐊᓂᑦᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓂᔅᑲᒧᐧᐃᓂᔫ ᑳ 
ᐧᐄᐦᑖᑯᓂᔨᒡ ᐊᔅᒌᔫ ᑲᔦᐦ ᐄᔨᔫ ᐁ ᐄᔑ ᑖᑲᐦᐆᑯᒡ 
ᐁ ᐃᔅᐸᔨᔨᒡ᙮ ᐊᓐ MERN ᒌ ᒪᓯᓇᐦᐊᒻ ᐊᓂᔫ 
ᐃᑎᔓᐧᐁᐧᐃᓐ ᐁ ᓄᓯᓀᐦᐊᒃ ᐊᓂᑦᐦ ᒥᓯᐧᐁ ᐊᐧᐁᓂᒌ 

ᒉ ᐧᐄ ᓂᐦᐄᐧᐁᐦᐄᑯᐧᑖᐤ, ᑲᔦᐦ ᐊᓐ ᒉᐃᒥᔅ ᐯᐃ ᐊᔅᒌᔫ 
ᑳ ᒫᒨᐱᔥᑕᐧᑳᐤ ᒌ ᓂᐦᐋᒋᐦᐄᑯᐧᐃᒡ ᒦᓐ ᐁ ᒌ ᐧᐄᐦᑎᐦᐧᑳᐤ 
ᓈᔥᒡ ᐁ ᒋᔥᑌᔨᐦᑖᑯᓂᔨᒡ ᐁ ᒋᔅᒋᓂᐧᐋᐸᐦᑎᔨᐧᐁᐧᑖᐤ 
ᒉ ᒌ ᐧᐄᒋᐦᐄᐧᐁᔨᒡ ᐊᐧᐁᔫᐦ ᑲᔦᐦ ᐁ ᓂᐦᐄᐧᐁᐦᐄᑯᔨᒡ 
ᐊᓂᔫᐦ ᒉᐧᑳᔫᐦ ᐁ ᐃᐦᑑᑕᑲᓄᔨᒡ ᐊᓂᑌᐦ ᒉᐃᒥᔅ ᐯᐃ 
ᐊᔅᒌᐦᒡ᙮

ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐅᔑᐦᑖᐅᒡ 
ᐁ ᐅᔥᑳᔨᒡ ᐊᓂᔫ ᐁ ᓃᔓᓂᔨᒡ ᐁ ᐃᔑᓈᑯᓂᔨᒡ 
ᒦᓐ ᐁ ᑲᓇᐧᐋᐸᐦᑕᑲᓄᔨᒡ, ᐊᓂᔫᐦ ᓅᒻ ᐁ 
ᒪᓯᓇᐦᐊᑲᓅᒡ ᒥᔥᑎᑯᔅᑲᒥᒄ ᐁ ᓇᓈᑲᒋᐦᑖᑲᓅᒡ ᐊᓐ 
ᐃᔥᐱᔥ 2018 ᐊᓂᑌᐦ ᐄᔅᒄ 2023 ᐆ ᒦᓐ ᐱᐳᐦᒉ 
ᒉ ᐃᐦᑑᑕᑲᓅᒡ᙮ ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ 
ᒫᒨᐱᔥᑕᐧᑳᐤ ᒌ ᐸᒋᔅᑎᓇᒥᒡ ᐅᑕᔨᒧᐧᐃᓂᐧᐋᐤ ᐊᓂᑌᐦ 
ᐄᔑ ᒋᔐᐅᒋᒫᓈᐦᒡ ᒥᔥᑎᑯᔅᑲᒥᒄ, ᐊᐧᐁᓰᓴᒡ ᑲᔦᐦ 
ᐊᓐ ᐊᔅᒌ ᑳ ᑎᐹᓂᔥᑌᒡ ᓅᒻ ᑳ ᒪᓯᓇᐦᐄᑲᓅᒡ 
ᐁ ᐋᔓᐊᔨᒥᐦᐄᑐᐧᐃᓐ ᓄᓯᓀᐦᐄᒉᐧᐃᓐ ᐊᓐ 
ᒥᔥᑎᑯᔅᑲᒥᑳᐦᒡ ᐁ ᓇᓈᑲᒋᐦᑖᑲᓅᒡ ᐁ ᐱᒥᐸᔨᐦᑖᑲᓅᒡ, 
ᔮᐃᑌᐦ ᒉ ᐧᐄ ᐧᐄᒋᑌᐦᐁᒥᐧᑳᐤ ᐊᓂᑌᐦ ᐄᔑ ᒉᐃᒥᔅ 
ᐯᐃ ᐊᔅᒌᔫ ᐧᐄᐦᑖᒫᒉᐅᓯᓇᐦᐄᑲᓂᔫ ᑳ ᒪᓯᓇᐦᐊᐧᑳᐤ 
ᐊᓐ ᐅᐦᒋ ᐄᔨᔫᒡ ᐁ ᒌ ᐧᐊᐧᐄᒋᐦᐄᐧᐁᐧᑖᐤ 2015 ᑳ 
ᒪᓯᓇᐦᐊᑲᓅᒡ᙮ ᐊᓂᒌ ᒉᐃᒥᔅ ᐯᐃ ᐊᔅᒌᔫ ᒌ ᐄᔑ 
ᐧᐄᔓᐧᐋᑕᒥᒡ ᐊᓂᔫᐦ ᓂᑑᐦᐆᐧᐃᓐ, ᐁ ᓅᑕᒣᓵᓅᒡ ᑲᔦᐦ 
ᐁ ᐧᐊᓇᐦᐄᑳᓅᒡ ᑳ ᒫᒨᐱᔥᑕᐧᑳᐤ ᒉ ᒌ ᒥᔨᔮᑲᓅᐧᑖᐤ 

ᒉ ᒌ ᐸᒋᔅᑎᓂᐧᑳᐤ ᐅᑕᔨᒧᐧᐃᓂᐧᐋᐤ ᐊᓂᑦᐦ ᐁ 
ᐋᔓᐊᔨᒨᐦᐄᑐᐧᐃᓐ ᓄᓯᓀᐦᐄᒉᐧᐃᓂᐦᒡ᙮

ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐸᒋᔅᑎᓂᒥᒡ 
ᐅᑕᔨᒧᐧᐃᓂᐧᐋᐤ ᐊᓂᔫ ᐄᔑ ᐱᓪ 132 - ᐧᐄᔓᐧᐁᐧᐃᓐ 
ᑳ ᒪᓯᓈᑌᒡ ᐁ ᓈᑕᒫᒉᐧᑖᐤ ᐊᓂᔫ ᐁ ᓂᐲᐅᔅᑲᒥᒄ ᑲᔦᐦ 
ᓂᐲ ᐁ ᑲᓇᐧᐁᔨᐦᑕᑲᓅᒡ᙮ ᐊᓂᒌ ᑳ ᒫᒨᐱᔥᑕᐧᑳᐤ ᒌ ᐄᔑ 
ᐧᐄᐦᑕᒥᒡ ᐊᓂᔫᐦ ᐧᐄᔓᐧᐁᐧᐃᓂᔫ ᒥᒄ ᐊᓂᑌᐦ ᔖᐧᐊᓅᑖᐦᒡ 
ᑯᐯᒃ ᐁ ᓂᐲᐅᔅᑲᒥᑳᐧᑳᐤᐦ ᑲᔦᐦ ᐊᓐ ᓂᐲ ᐊᓂᑦᐦ 
ᐁ ᐃᐦᑕᑯᒡ ᐁ ᐃᑕᔥᑌᔨᒡ ᐊᓂᔫ ᐧᐄᔓᐧᐁᐧᐃᓂᔫ, ᒌ 
ᓂᑐᐧᐁᔨᐦᑕᒥᒡ ᒉ ᐊᔕᑎᓇᑲᓄᔨᒡ ᐊᓂᔫ ᐃᑎᔓᐧᐁᐧᐃᓐᐦ 
ᒉ ᑲᓇᐧᐁᔨᐦᑖᑯᐧᑳᐤ ᐊᓂᑌᐦ ᐁᑎ ᐃᐦᑖᓅᒡ ᐊᓂᑦᐦ ᑳ 
ᒪᓯᓈᑌᐧᑳᐤᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ ᓂᔅᑲᒧᐧᐃᓂᐦᒡ᙮ 

ᒥᓯᐦᑌᔅᑲᒥᒄ ᐊᓂᑌᐦ ᑳᓈᑖ ᐊᔅᒌᐦᒡ

ᐊᓐ 2017-2018 ᐁ ᐄᔑ ᒋᓯᐧᑫᓯᑦ, ᐊᓐ ᒉᐃᒥᔅ ᐯᐃ 
ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐸᒋᔅᑎᓇᒥᒡ ᐅᑕᔨᒧᐧᐃᓂᐧᐋᐤ ᒉ 
ᒌ ᐋᐦᒋᑖᑲᓄᔨᐧᐃᒡ ᐊᓂᔫᐦ ᓃᔓ ᑳ ᒋᔥᑕᒫᐧᐁᔨᐦᑖᑯᓂᔨᒡ 
ᑳᓈᑖ ᐊᔅᒌᓈᐦᒡ ᐧᐄᔓᐧᐁᐧᐃᓐᐦ᙮ ᐊᓂᒌ ᒉᐃᒥᔅ ᐯᐃ 
ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐸᒋᔅᑎᓇᒥᒡ ᐅᑕᔨᒧᐧᐃᓂᐧᐋᐤ 
ᐊᓂᔫ ᐁ ᐋᐦᒋᑖᑲᓄᔨᒡ ᑳᓈᑖ ᐊᔅᒌ ᐁ ᓂᑐᐧᐋᐦᑖᑲᓅᒡ 
ᐧᐄᔓᐧᐁᐧᐃᓐ 2012 ᔮᐃᑌᐦ ᒉ ᐧᐄᒋᑌᐦᐁᒥᑯᐧᑳᐤ ᐊᓂᔫ 
22 ᑳ ᐃᑕᔥᑌᔨᒡ ᐊᓂᑌᐦ ᒉᐃᒥᔅ ᐯᐃ ᒋᐧᐁᑎᓅᑖᐦᒡ 
ᓂᔅᑲᒧᐧᐃᓂᐦᒡ ᑲᔦᐦ ᒨᔥ ᒉ ᐱᒥᐸᔨᒡ ᐊᓂᔫ ᐁ 
ᐧᐄᒋᐦᐄᐧᐁᐧᑕᐤ ᐄᔨᔫ ᑲᔦᐦ ᑯᑕᑲᒡ ᐊᐧᐁᓂᒌ ᐁ ᐄᔑ 
ᐋᔔᐊᔨᒥᐦᐄᑑᓈᓅᒡ ᑲᔦᐦ ᐁ ᐧᐄᒋᐋᐸᑎᓰᒥᑑᓈᓅᒡ ᐊᓐ 
ᐅᐦᒋ ᐊᔅᒌ ᐁ ᐄᔑ ᓂᑐᐧᐋᐦᑖᑲᓅᒡ ᐊᓂᑦᐦ ᐁ ᐅᐦᒋ 
ᐅᔑᐦᑖᑲᓅᐧᑳᐤ ᒉᐧᑳᔫᐦ᙮ ᐊᓂᒌ ᑳ ᒫᒨᐱᔥᑕᐧᑳᐤ ᒦᓐ ᒌ 
ᐧᐄᐦᑕᒥᒡ ᐊᓂᔫ ᐁ ᐄᔑᑳᐴᔥᑕᐧᑳᐤ ᐊᓂᔫᐦ “ᐯᔭᐧᑳᐤ ᐁ 
ᐃᐦᑎᑯᒡ ᐁ ᐋᐸᑎᓯᓈᓅᒡ, ᐯᔭᐧᑳᐤ ᐁ ᓂᑐᐧᐋᐦᑖᑲᓅᒡ” 
ᐃᐦᑑᐧᐃᓐ, ᐊᓐ ᑖᐧᐯ ᐃᔑᓈᑯᐦᑌ ᐊᓂᑌᐦ 2010 ᑯᐯᒃ 
(ᐧᐄᔮᔅᑯᒉᓂᒉᐅᒋᒫᐤ) ᑳ ᐅᑖᒥᔥᑯᐧᐋᑦ ᒨᓱᔅ ᑳ ᐄᔑ 
ᐧᐄᔦᔨᐦᑕᑲᓅᒡ ᐊᓂᔫ ᐁᑳ ᐅᐦᒋ ᓂᐦᐄᐧᐁᐦᐄᑯᐧᑖᐤ ᐊᓂᔫ 
ᐊᔅᒌᔫ ᑲᔦᐦ ᐄᔨᔫᒡ ᐁ ᑖᑯᐦᐆᑯᐧᑖᐤ ᐁ ᓂᑐᐧᐋᐦᑖᑲᓅᔨᒡ 
ᐁ ᐃᐦᑑᑕᑲᓅᔨᒡ ᐊᓂᑦᐦ ᐅᐦᒋ ᑳ ᒪᓯᓈᑌᔨᒡ ᒉᐃᒥᔅ ᐯᐃ 
ᒋᐧᐁᑎᓅᑖᐦᒡ ᑲᔦᐦ ᑳᓇᑖ ᑳ ᐄᔑ ᐱᒥᐸᔨᐦᑖᐧᑖᐤ᙮ ᐊᓂᒌ 
ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐸᒋᔅᑎᓇᒥᒡ 
ᐅᑕᔨᒧᐧᐃᓂᐧᐋᐤ ᐊᓂᔫ ᑳ ᐋᐦᒋᑖᑲᓄᔨᒡ ᐊᓂᔫ ᐁ 
ᓅᑕᒣᓵᓄᔨᒡ ᐧᐄᔓᐧᐁᐧᐃᓂᔫ᙮ ᐊᓂᒌ ᑳ ᒫᒨᐱᔥᑕᐧᑳᐤ ᒌ 
ᐄᔑ ᐸᒋᔅᑎᓇᒥᒡ ᐅᑎᑌᔨᐦᑕᒧᐧᐃᓂᐧᐋᐤ ᒦᓐ ᐊᔮᐧᑳᐤ 
ᒉ ᑲᓇᐧᐋᐸᐦᑕᑲᓄᔨᒡ ᐊᓂᔫ ᓇᒣᔅ ᑲᔦᐦ ᐊᓂᑦᐦ ᐁᑎ 
ᐃᐦᑖᐧᑖᐤ ᓇᒣᓴᒡ ᒉ ᐧᐄ ᑲᓇᐧᐁᔨᐦᑖᑯᓂᔨᒡ ᐃᔥᐱᔖᒡ 
ᐧᐄ ᐊᓐ ᒨᔥ ᐁ ᓅᑕᒣᓵᓅᒡ᙮ ᐊᓂᒌ ᒉᐃᒥᔅ ᐯᐃ 
ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐄᔑ ᐧᐄᔓᐧᐋᑕᒥᒡ ᐊᓂᔫ 
ᐁ ᐋᐦᒋᑖᑲᓅᔨᒡ ᐧᐄᔓᐧᐁᐧᐃᓂᔫ ᒉ ᒌ ᒌᐦᑳᓈᑯᓂᔨᒡ 
ᑲᔦᐦ ᒉ ᒌ ᐧᐄᒋᐦᐄᐧᐁᐧᑕᐤ ᐊᐧᐁᓂᒌ ᐊᓂᑌᐦ ᐁ ᐄᔑ 
ᒫᒨᐧᐄᓈᓅᔨᒡ᙮

ᒉᐧᑳᔫᐦ ᐁ ᑖᑲᐦᐄᒉᐸᔨᐧᑳᐤ ᐁᑳ ᒥᒄ ᐯᔭᑯᐧᐃᒡ  
ᐁ ᐄᔑ ᑎᐯᔨᐦᑖᑯᐧᑳᐤ

ᐊᓂᒌ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐸᒋᔅᑎᓂᒥᒡ 
ᐅᑎᔨᒧᐧᐃᓂᐧᐋᐤ ᐊᓂᔫᐦ ᑳᓈᑖ ᒋᔐᐅᒋᒫᐤ ᑳ ᐄᔑ 
ᐧᐊᐧᐁᔑᐦᑖᑦ ᒉ ᐃᐦᑎᓈᓅᔨᒡ ᒦᓐ ᐁ ᐧᐄ ᐱᒫᒋᐦᐋᑲᓅᐧᑖᐤ 
ᒦᓐ ᒉ ᒫᐅᒋᐦᐆᐧᑖᐤ ᓅᐦᒋᒦᐅᐊᑎᐦᑯᒡ ᑲᔦᐦ ᐊᓂᔫ ᑯᐯᒃ 
ᒋᔐᐅᒋᒫᐤ ᓅᐦᒋᒦᐅᐊᑎᐦᒄ ᐁ ᐧᐄ ᐱᒫᒋᐦᐋᑦ ᒦᓐ ᒉ ᐅᐦᒋ 
ᒫᐅᒋᐦᐆᔨᒡ᙮ ᐊᓂᔫ ᐅᑕᔨᒧᐧᐃᓂᐧᐋᐤ, ᒌ ᒌᐦᑳᓈᑯᑖᐅᒡ 
ᐊᓂᔫ ᐁ ᒋᔥᑌᔨᐦᑖᑯᓂᔨᒡ ᒉ ᒌ ᐧᐄᒋᐋᐸᑎᓰᒥᑑᐧᑖᐤ 
ᑲᔦᐦ ᐁ ᐋᔓᐊᔨᒥᐦᐄᑑᐧᑖᐤ ᐊᓂᒌ ᒋᔐᐅᒋᒫᓈᐦᒡ ᑲᔦᐦ 
ᐄᔨᔫᒡ ᒉᔥᑎᓈᔥ ᒉ ᒌ ᐄᔑ ᓂᐦᐋᑎᓂᔨᒡ ᐊᓂᑌᐦ 
ᐄᔑ ᒉᐃᒥᔅ ᐯᐃ ᐄᔨᔫ ᐊᔅᒌᐦᒡ᙮ ᐊᓂᒌ ᒫ ᒫᒨᐱᔥᑕᐧᑳᐤ 
ᒌ ᓅᑯᐦᑖᐅᒡ ᐊᓂᔫ ᑳ ᐧᐁᔑᐯᔨᐦᑕᒥᐦᐄᑯᐧᑖᐤ ᐊᓂᑦᐦ 
ᐅᐦᒋ ᓈᔥᒡ ᒥᔥᑕᐦᐄ ᐁ ᓅᑯᓂᔨᒡ ᒋᔅᒉᔨᐦᑕᒧᐧᐃᓂᔫ 
ᐁᑯᐦ ᑳ ᐧᐄᔓᐧᐋᑕᐦᐧᑳᐤ ᒉ ᐅᑎᓇᑲᓄᔨᒡ ᐆᔫ ᐊᓂᑦᐦ 
ᐁ ᐧᐄ ᐧᐊᐧᐁᔑᐦᑖᑲᓅᒡ ᐆ ᒉ ᐃᐦᑎᓈᓅᒡ ᐁ ᐧᐄ 
ᐱᒫᒋᐦᐋᑲᓅᒡ ᒉ ᐊᑎ ᒫᐅᒋᐦᐆᑦ ᐊᓐ ᓅᐦᒋᒦᐅᐊᑎᐦᒄ᙮

ᐁᑎ ᔭᐦᒋᐸᔨᒡ ᒉᐃᒥᔅ ᐯᐃ ᐊᔅᒌᔫ ᑳ 
ᒫᒨᐱᔥᑕᐧᑳᐤ ᐅᒋᔅᒉᔨᐦᑕᒧᐧᐃᓂᐧᐋᐤ

ᐊᓐ ᒉᐃᒥᔅ ᐯᐃ ᐊᔅᒌᔫ ᑳ ᒫᒨᐱᔥᑕᐧᑳᐤ ᒌ ᐋᐸᑎᓰᔥᑕᒥᒡ 
ᐊᓂᔫ ᐁ ᐧᑫᔅᒋᐸᔨᒡ ᐁ ᐃᑌᔨᐦᑕᑯᓂᔨᒡ ᒌᔑᑯᔫ ᐁ 
ᒌ ᐲᐦᑌᒋᐦᐊᐧᑳᐤ ᐧᐄᐦᑕᒫᒉᐅᓯᓇᐦᐄᑲᓂᔫ ᐊᓂᔫ ᐄᔨᔫ 
ᐁ ᐄᔑ ᒋᔅᒉᔨᐦᑕᒥᔨᒡ ᒉᐧᑳᔫ ᐁ ᐃᔅᐸᔨᔨᒡ ᐊᓂᑌᐦ 
ᐄᔨᔫ ᐊᔅᒌ ᐅᑦᐦ ᒉᐃᒥᔅ ᐯᐃ ᒥᓯᐦᑌᔅᑲᒥᑯᐦᒡ᙮ ᐊᓐ 
ᐧᐄᐦᑕᒫᒉᐅᓯᓇᐦᐄᑲᓐ ᒌ ᐲᐦᑌᒋᐦᐄᑲᓅ ᐊᓂᑌᐦ ᐊᓂᒌ 
ᑳ ᒫᒨᐱᔥᑕᐧᑳᐤ ᐁ ᐃᑎᔕᐦᐊᒧᐧᐋᑲᓅᐧᑖᐤ ᐁᑯᐦ ᒫᒃ 
ᐯᐦᑲᒡ ᒉ ᑲᓇᐧᐋᐸᐦᑕᑲᓅᒡ ᒦᓐ ᐆ ᐱᐳᐦᒉ᙮

ᐁ ᐋᐸᑎᓰᔥᑕᐧᑳᐤ ᒉᐧᑳᔫᐦ ᐊᓂᒌ ᒉᐃᒥᔅ ᐯᐃ 
ᐊᔅᒌᔫ ᑳ ᒫᒨᐱᔥᑕᐧᑳᐤ

ᐊᓐ ᒫᐦᒋᒡ, ᐆ 2017-2018 ᑳ ᐱᐳᐦᒡ ᒌ ᒌᐦᑳᔮᐸᐦᑕᑲᓅᐦ 
ᒉ ᐃᐦᑑᑕᑲᓅᐧᑳᐤ ᐁ ᐋᐸᑎᓯᔥᑕᑲᓅᐧᑳᐤ ᒉᐧᑳᔫᐦ ᐁᐅᑯᔫᐦ 
ᐅᔫᐦ ᐁᑎᑑ ᒉ ᐧᐄᒋᐦᑖᑲᓅᒡ ᐊᓐ ᒉᐃᒥᔅ ᐯᐃ ᐊᔅᒌᔫ 
ᑳ ᒫᒨᐱᔥᑕᐧᑳᐤ ᐁ ᐱᒥᐸᔨᐦᐄᓲᐧᑖᐤ᙮ ᐊᓂᒌ ᑳ ᒫᒨᐱᐧᑖᐤ 
ᑯᐃᔅᒃ ᑲᑕ ᑲᓇᐧᐋᐸᐦᑕᒥᒡ ᐊᓂᔫ ᐅᒪᓯᓇᐦᐄᒉᐅᑲᒥᑯᐧᐋᐤ, 
ᐁ ᐅᔑᐦᑖᐧᑖᐤ ᒉᐧᑳᔫᐦ ᒉ ᐧᐄᒋᐦᐄᑯᐧᑖᐤ ᐊᓂᒌ ᐊᓂᑌᐦ 
ᐅᑖᐸᑎᓯᐧᐃᓂᐧᐋᒡ ᑲᔦᐦ ᐊᓂᔫ ᒉ ᒋᔅᒋᒪᓯᓇᐦᐊᐧᑳᐤ ᐁ 
ᐅᔥᑳᔨᒡ ᒪᓯᓇᐦᐄᑲᓂᔫ ᐁ ᐧᐊᐧᐁᔨᐦᑕᑲᐧᑳᐤ ᒉᐧᑳᔫᐦ ᒉ 
ᐃᐦᑑᑕᑲᓄᔨᒡ ᐊᓂᑌᐦ ᐄᔑ 2018-2023 ᐃᔥᐱᔥ᙮

